
Ditoe lantas metoe kenehné lakar ngaé daja, apangă
njidajang ngelidang patinné. Mară sang tjitjing alas
neked ditoe, laoet id njoembah sambilang matoer kene:
„Inggih pemekel titiangé; kemanah antoek titiang, peme-
kelé raoeh ring genah titiangé poeniki, tan pariwangdé
patjang ngemademang titiang, raris memangsa déwek
titiangé. Titiang matoer seiring ring sepekajoen peme-
kelé, nanging  wenten pinoenas titiang akedik, mangdă
pemekelé itjă oegi, inggih poenikă: saking titiang alit
djantos kelih sékadi-mangkin, titiang demen pisan_ nge-
rengeang soearan soelingé. Jén tan mawinanh sisip antoek
titiang, toenas titiang, mangdă kénak oegi pemekelé
ngemoenjiang soelinge poeniki. Las pisan titiang ring
padem titiange, jan titiang sampoen ngerengeang soearan
soelinge. Sang tjitjing alas idjoe njemak soeling, laoet
oepinina. Boein matoer panak dombané: ,,Doeh pemekel
titiangé, setoewoehan titiang, waoe mangkin titiang
ngerengeang soearan soelingé ngerinting kadi soendariné
tempoeh angin. Kemanah antoek titiang, kewikanan
pemekelé njoeling nénten wénten sané njaminin." Iă
ngomong kéto sambilanga ngelintjak, apang kadenă
sadjaan melah moenjin soelingé totonan. Sang tjitjing
alas kendel pesan adjoemă kéto, lantas oepina sekereng-
kerengné soelingé ento. Djeg tekă itjitjing gedé adjakă
patpat ketongos soelingé memoenji. Mară tingalina sang
tjitjing alas, laoet kerahă, keemboelină adjakă patpat,
kanti mati. Soewoed kéto panak dombané lantas ate-
hangă ketongos timpalné, toer bareng-bareng moelih
adjak mekedjang. 


  



29. PITOETOER.




Mémé bapané ento déwă ané katon, patoet pesan bak-
tinin, dă piwal teken sepitoetoerné. 
Seenoenné tjerik, djemetang ibané meldjah, apang da
dikelihé njelsel.
Djet didjăko nongos, lamoen bisă ngalap piteresnan
anak, pedas lioe ngelah njama berajă, lioe anaké ngolasin.

